
Noorddüütske  Natuur  un
sportlik  Pläseer  up  d’
Ostfriesland-Wanderweg

Thematisk Henföhren
Befaat man*froo sük mit ’t Thema ‚Reisen‘ / ‚Urlaub‘, so kummt
man*froo  neet  umto,  d’  Ostfriesland-Wanderweg  (ok:
‚Ostfrieslandwanderweg‘  of  ‚Ostfriesland  Wanderweg‘)  to
achten, wiel he sowoll de ollste as ok de langste Wannerpadd
in Oostfreesland is. Doch een na ’t anner…

Daten un Daadsaken van Belang vörof
Bi d’ Ostfriesland-Wanderweg hannelt ’t sük üm een bekennten
Wannerpadd van d’ Wiehengebirgsverband Weser-Ems e. V., de för
all tosamen 16 Verbandswannerpaden mit ’n Gesamtlängde van
1.664 Kilometers insteiht. Wat is hier nu also de Besünnerheid
an d’ Ostfriesland-Wanderweg, de to Foot un ok mit d’ Fiets
bestreden worden kann? Heel eenfach: Hum – un blot hum – gifft
’t al siet d’ 1970er-Jahr un he is anto 97 Kilometers lang.
Daarmit is he förwahr de ollste UN langste Wannerpadd, de
Oostfreesland wied un sied to beden hett!

Een annere Sünnerlikheid besteiht daarin, dat de Ostfriesland-
Wanderweg  tominnst  deelwies  an  d’  fröherde  Kleenbahnstreek
‚Kleinbahn Leer–Aurich–Wittmund‘ (LAW) un an d’ europäisken
Feernwannerpadd  E9  liggt.  Daarum  föhrt  de  Wannerpadd
bookstaavlik dweer dör (binah) vull Oostfreesland. So gifft ’t
in ’t Geheel sess Delen mit je lichten Swierigkeidsgraad, de
je na Längde in sowat een bit sess Stünnen begahn worden
köönt. De Markeren van ’n witt O up swarten Achtergrund deent
daarbi  jüüstso  as  stadige  Torechtfinnenhülp  as  utschreven

Schiller  mit  d’  Beschriften  „Ostfriesland  Wanderweg“  (kiek
Foto unnern).



Sess Delen in d’ Överblick
De eerste Deel föhrt van Westerfehn na Läär, de tweede van
Läär na Hesel, de darde van Hesel na Grootfehn, de veerde van
Grootfehn na Auerk, de fievde van Auerk na Esens un to gode
Lest de sessde van Esens na Bensersiel. Körtüm: Van wiede (un
vör all platte) Landskupp över Fehnrajenwieken, (Hoog-)Moren
un Geesten / Holten bit hen to d’ moje Noordseewaterkant is
würkelk för elkeen Smaak wat daarbi.

Schüürpahl-Künstwarken  langs  de
Padd
Een grote Besünnerheid büddt d’ Ostfriesland-Wanderweg langs
de Padd. Daar gifft ’t nämlick neet man vööl Nederwild as to
’n Bispööl Fesanen of Rejen to bewunnern, sünnern butendeem
siet 2011 all tosamen 24 verschedene Künstschüürpahlen, de
künstlerisk vööl weert maakt worden bünd. Egentlik befinnt sük
Schüürpahlen up Koppels, daarmit sük Nüttderen as Peer, Koih,
Schapen, Swienen un Zickjes daaran schüren / schubben köönt.
De Initiative, jüüstdisse Pahlen to Künstobjekten umtowanneln,
geiht up Gerd Neumann, dat fröher Haupt van d’ Beroopsbilden
Scholen  in  Auerk,  torüg.  Benöömte  Künstmaker*skes  ut  d’
Regioon, ’n Bült Gemeenten, d’ Oostfreeske Landskupp un Banken
hebbt sük (ok wat dat Geld angeiht) daaran bedeligt. Neet
tolest  Helmut  Collmann,  dotieds  Landskuppsvörsitter  van  d’
Oostfreesken  Landskupp  un  togliek  Schirmheer  van  d’
Schüürpahlvörhebben, was glieks Füür un Flamm. So stellde he
knapphannig up Plattdüütsk fast: „Een Schüürpahlpadd dwars dör
Oostfreesland – wat för’n Idee!“

De Ergebnissen dürt sük würkelk sehn laten, as to ’n Bispööl
’t unnern stahn ‚Bewiesfoto‘ ut Westerfehn uptowiesen vermag.
Daarbi hannelt ’t sük üm d’ 2,30 Meters hoge Ekenskulptur mit
d’  Naam  ‚Andere  Perspektiven  suchen‘  van  Heinrich  Klemme-
Zimmermann,  de  an  d’  Krüüzweg  tüsken  Neuer  Weg  (disse  is



butendeem  Parallelstraat  to  sülken  Straten,  de  na
plattdüütsken Mundaarddichters benöömt bünd, unner anners d’
Fritz-Reuter-Straße und d’ van-Dieken-Straße) un Kamphuser Weg
(nettso plattdüütsk!) to finnen is. De Symboolik daarachter
luddt, dat Bredulljen un Problemen ut ’n annere Kiekjewinkel
mennigmaal beter to beoordelen un lichter to lösen bünd – wat
mitunner  ok  Turist*skes  daarto  verföhrt,  ’n  Koppstand  to
maken…





Ossiloop
Waar wi nu över Sport (Koppstand) proten: En annere Saak hett
d’  Ostfriesland-Wanderweg  sotoseggen  düütsklandwied  bekennt
maakt,  un  wall  d’  so  benöömte  ‚Ossiloop‘.  Dat  is  ’n
Loopveranstalten, de al siet 1982 elke Jahr in d’ (April un)
Mai unner d’ Richtwoorden „Van Leer na ’t Meer“ jüüst up d’
Ostfriesland-Wanderweg stattfinnt. Domaals up Initiative van
sienen Utfinner Klaus Beyer mit 24 Loper*skes bigahn, is d’
Ossiloop neet tolest unner Leid van Edzard Wirtjes intüsken to
’n överregionaalen Grootveranstalten mit Jahr för Jahr över
3.000  Deelnehmer*skes  worden.  Sogaar  Corona  kunn  disse
Erfolgsgeschicht neet uphollen, heel un dall in ‘t Tegendeel:
Daardör  is  d’  ‚Ossiloop  anners‘  entstahn,  ’n  digitaal
Feernformaat  van  d’  Loop  mit  Rekoordanmelletahlen!



Slussbetrachten
Un nu(?): Wat blifft unner d’ Streek? Alleen al d’ Daadsaak,
dat enige wiedere Hooglüchten van d’ Ostfriesland-Wanderweg as
to ’n Bispööl dat Fehn- un Schippereemuseum / Villa Graepel
(Westerfehn), dat Good Stikelkamp (Hesel) un de Oostfreesland-
Äquater (Auerk) üm d’ Kört van d’ vörliggen Text neet akkrater
besnackt worden köönt, spreckt doch egentlik för sük. Daarum
dürt un sall dit freeiherut as Upfördern verstahn worden, d’
Ostfriesland-Wanderweg sülvst to kennen to kriegen. Na denn
man tau – na d’ oostfreeske Fiets- un Foottuur!

Disse Bidrag is schreven in Oostfreesk Platt.

